Cofio’r rhai a fu farw – cofeb i filwyr Cymru
Sleid 1: Rhyfel 1914-1918
Yn ystod y Rhyfel Byd Cyntaf bu farw 10 miliwn o filwyr. Dros dair gwaith y nifer o bobl sy’n byw yng Nghymru! 
Sleid 2: Map
Dros gan mlynedd yn ôl, yng Ngwlad Belg, bu brwydro gwaedlyd iawn. 
Yn ystod y Rhyfel Byd 1af bu farw degau o filoedd o fechgyn a dynion o Gymru.
Sleid 3: Cofeb a milwyr

Ddiwedd fis Hydref eleni (y llynedd / 2014 – newidiwch fel bo’r angen), cysegrwyd cofeb i gannoedd o filwyr Cymru a fu farw yn un o frwydrau mwyaf gwaedlyd y Rhyfel. 
Cafodd y Bataliwn 1af y Ffiwsilwyr Cymreig ei chwalu yn llwyr ar ôl 20 diwrnod o frwydro caled yn Hydref 1914. 
Bu farw dros fil o filwyr yn ardal Ypres (Ipre) yn ystod 20 diwrnod o frwydro ffyrnig.
Yn 2014 teithiodd teuluoedd y dynion o Gymru i wlad Belg er mwyn nodi 100 mlynedd ers y frwydr. 
Sleid 4: Gheluvelt

Hefyd, roedd yna seremonïau i gofio milwyr y South Wales Borderers a'r Household Cavalry gafodd eu lladd yr un adeg mewn pentre’ cyfagos – pentre’ Gheluvelt.
Sleid 5: Milwyr yn ymarfer cyn y rhyfel

Fe wnaeth 1,100 (mil a chant) o filwyr y Ffiwsilwyr Cymreig gerdded 120 (cant ac ugain) o filltiroedd er mwyn cyrraedd maes y frwydr yn Ypres.
Ond, ar ôl dau ddiwrnod o ymladd dim ond 200 o'r Ffiwsilwyr oedd ar ôl.

 Ar 30 Hydref 1914, cafodd mwy na 275 eu lladd a 50 arall eu hanafu neu eu cymryd yn garcharorion.

Y diwrnod canlynol dim ond 86 o ddynion oedd ar ôl. 
Sleid 6: Henry Cadogan
Un milwr oedd yn cael ei gofio oedd y Cyrnol Henry Samuel Cadogan, pennaeth y Bataliwn. Bu farw yn y frwydr – fe’i saethwyd ar Hydref 30, 1914. 
Sleid 7: Ei ŵyr
Ei ŵyr, sef y Cyrnol Henry Cadogan, o Wrecsam a ddadorchuddiodd y gofeb. Mae o hefyd wedi ysgrifennu llyfr am ei dad-cu/ei daid. Dwedodd Henry Cadogan:
Sleid 8: (Llun) Argraff o’r frwydr

"Cafodd mwy o daflegrau eu tanio yn yr wythnosau hynny nag yn holl gyfnod Rhyfel Y Boer. Byddai'r dynion heb weld ei debyg.

Ond roedd o'n bwysig, oherwydd fe wnaethon nhw stopio’r yr Almaenwyr rhag cyrraedd yr arfordir - a byddai hynny wedi golygu colli'r rhyfel."

Sleid 9: Poppies mewn cae

Heddiw dŷn ni am gofio’r dynion a’r bechgyn a deithiodd dros y dŵr i roi ei bywydau er mwyn achub eraill. 
Roedden nhw’n credu eu bod yn brwydro dros eu teuluoedd adre yng Nghymru, ac hefyd dros deuluoedd gwlad Belg a Ffrainc. Roedden nhw’n credu eu bod yn brwydro dros ryddid a chyfiawnder.
Sleid 10: Twr Llundain

Yn Nhwr Llundain, mae’r (neu roedd yr) artist Paul Cummins wedi gosod  888,246 (wyth cant wyth deg wyth o filoedd, dau gan pedwar deg chwech) o boppies fel carped o gwmpas y twr, un am bob milwr Prydeinig a fu farw.
Sleid 11: Tyrfa – poppies

Tyrrodd degau o filoedd o bobl i Lundain i weld y poppies ceramig. 
Yng nghanol y tywyllwch a’r ofn yn Ffrainc a gwlad Belg roedd y milwyr o Gymru yn dal gafael yn dynn mewn llythyrau o adre’.
Roedd y llythyrau yn rhai o gariad a gobaith. Roedd cariad eu teuluoedd yn bwysig iawn iddyn nhw.
Mae cariad yn gallu bod fel goleuni sy’n sgleinio yn y tywyllwch, yn cynnig gobaith i ddynion oedd yn wynebu marwolaeth bob dydd. 
Does fawr ddim sylw yn cael ei wneud o’r ffaith y rhoddwyd Beibl i bob un milwr a aeth i ymladd yn ystod y Rhyfel Byd Cyntaf.
Mae’r Beibl yn sôn am gariad Duw,  ac roedd yr adnodau yn cynnig cysur  iddyn nhw a’u teuluoedd hefyd. Dyma ddwy adnod o lyfr y Salmau oedd yn help i rai o’r milwyr a’u teuluoedd,

Sleid 12:  yr adnod isod

Hyd yn oed mewn ceunant tywyll dychrynllyd, fydd gen i ddim ofn, am dy fod ti gyda mi.           (Salm 23:4)
Sleid 13:  yr adnod isod
Mae e'n iacháu y rhai sydd wedi torri eu calonnau, ac yn rhwymo eu briwiau. (Salm 147 :3)

Gweddïwn: Ein Tad, Diolch i Ti ein bod ni’n byw mewn gwlad heddychlon ar hyn o bryd. 
Helpa ni i gofio mai dychrynllyd yw rhyfel, a bod miloedd ar draws y byd yn dioddef o’i effeithiau heddiw. 
Mae yna ddigonedd o bobl sy’n torri eu calonnau bob dydd ac maen nhw angen rhywun i rwymo eu briwiau. 
Helpa ni i feddwl am gariad, a'i weithredu yn ein bywydau. Helpa ni i sylweddoli fod yna nerth yng ngeiriau’r Beibl.
Helpa ni i geisio byw mewn heddwch, i garu ein cymdogion a’n gelynion. 
Diolchwn am y dynion a frwydrodd droson ni, dynion a roddodd eu bywydau er mwyn i ni gael mwynhau bywyd mewn gwlad rydd. 
Diolchwn heddiw am dawelwch a chyfle i gofio.

Amen.
Gwybodaeth o wefan y bbc: http://www.bbc.co.uk/cymrufyw/29770569 


